
OER IT BOEK
It neidiel fan ’e twivel is in coming of age boek foar jongerein. 
Omdat it middenyn it ferhaal begjint, sitst der fuortendaliks 
yn as lêzer. Wêr’t it earste haadstik presys oer giet, wurdt 
pas letter yn it boek dúdlik. It lêst lekker wei, trochdat 
der faart sit yn it boek. It ferrin fan it ferhaal is nergens 
foarsisber. De fertelstruktuer springt hinne en wer yn de tiid, 
dat jout in goede spanning en hâldt dy as lêzer nijsgjirrich. 
De humor yn it boek makket de swierte fan de libbens fan de 
haadpersoanen lichter te fertarren. 
It boek is bekroand mei de Simke Kloostermanpriis 2022. 
Dizze priis wurd elke trije jier yn Twizel útrikt oan it bêste 
berne- of jeugdboek. Ek is it boek opnommen yn de 
seleksje fan de White Ravens 2022. De White Ravens binne 
oanbefellings foar bysûndere jeugd- en berneboeken.
Bas syn wrâld is werkenber, om’t it spilet op in middelbere 
skoalle, yn tiid fan koroana en giet oer jongerein, 
thússituaasje en de leafde. 

OER DE SKRIUWER
LIBBEN EN WURK
Jan Minno Rozendal (1979) is berne yn de Westereen en 
groeide fan syn tsiende ôf op yn Bûtenpost. Hy is skriuwer 
en hat skiednis studearre oan de Rijksuniversiteit Grins. 

Op syn achttjinde hie Jan Minno al ris in koart ferhaal foar 
in bondel fan de Kristlik Fryske Folksbibleteek (KFFB) 
oanlevere. Om better te wurden folge er kursussen. Hy 
skriuwt syn boeken foar jongerein ûnder it pseudonym 
I. E. Bloem, omdat it hiel oar wurk is as de boeken dy’t 
hy foar folwoeksenen skriuwt. Boppedat jout hy oan 
net graach yn it middelpunt fan de oandacht te stean. It 
neidiel fan ’e twivel is syn twadde jeugdroman, yn 2020 
kaam Eudaimoania út. By de priisútrikking fan de Simke 
Kloostermanpriis makke hy bekend dat hy wurket oan in 
nij boek foar jongerein mei as wurktitel De freon. 

Syn debútroman Drift kaam út yn 2017. Yn 2018 ferskynde 
syn twadde boek De Fluchste Blanke, krekt as Drift in 
histoaryske roman, dy’t him ôfspilet om de Twadde 
Wrâldkriich hinne. Yn 2018 kaam in biografy út fan de 
dichter en Fryske strider Anders Minnes Wybenga. Yn 2022 
ferskynde De masine, in roman dy’t los basearre is op 
Johan Wardenier, de útfiner dy’t in soad omtinken luts mei 
in motor dy’t amper brânstof nedich hie.

Rozendal hat it skriuwen fan thús út meikrigen. Syn heit 
Anders Rozendal en syn mem Corry Boelens (1946-2022) 
binne beide skriuwer.

Rozendal is skriuwer/ûntwikkeler fan it skiednisûnderwiis 
fan in skoallemienskip yn Arnhim. Ek hat hy in kommersjeel 
skriuwburo. Dêrneist wurket er oan in promoasjeûndersyk 
oer de skriuwer Douwe Kalma.

It neidiel fan ’e twivel

KOARTE YNHÂLD
It neidiel fan ’e twivel giet oer Bas dy yn 5 vwo sit. Hy sil mei 
syn klassegenoat Vera, dy’t him haat, op útwikseling nei 
Italië. Tegearre sitte se yn itselde gastgesin. Vera is populêr, 
Bas is it pispealtsje. Bas syn heit is ferstoarn, dêrtroch is it 
foar syn mem en suske lestich om him gean te litten. Op de 
Italiaanske skoalle yn Bergamo moetet Bas de mysterieuze 
Julia, dêr’t er fereale op rekket. Krekt wannear’t er goed 
kontakt mei har begjint te krijen, brekt de koroanapandemy 
út en moatte alle bûtenlanners daliks op it fleantúch nei 
hûs. Bas besiket hjir mei Julia ûnderút te kommen. 
Kin Bas úteinlik syn grutte leafde sa achterlitte, krekt no’t 
se har geheimen oan him ferteld hat? En leaut hy har, of 
hat dochst har heit gelyk? En hoe sit it eins mei syn eigen 
ferline yn Italië? Wat is dêr eins bard mei syn heit dy’t no 
net mear libbet?

PRATE OER IT BOEK
It stellen fan de fraach ‘Wêr gong it boek oer?’ is faak 
net sa’n produktive wize om mei learlingen oer in 

boek te praten. Sy witte meast de essinsje net goed te 
beneamen en ferlieze harsels gauris yn details. In goede 
metoade om in berneboek klassikaal te besprekken, is 
ûntwikkele troch de Ingelske berneboekeskriuwer Aidan 
Chambers. Hy beskriuwt dy yn syn boeken Vertel eens en 
De leesomgeving, bondele yn Leespraat, Biblion 2012. De 
Vertel eens-oanpak komt derop del dat de learlingen en 
learkrêft oan ’e hân fan de folgjende basisfragen oer it 
boek prate, as dat út is: 

1. Wat fynst moai/goed oan it boek? 
2. Wat fynst net sa moai/goed oan it boek? 
3. Wat fynst dreech of ûndúdlik? (Of frjemd, wiene der 

dingen dy’t net kloppen?). 
4. Wiene der patroanen/ferbannen? (Dingen dy’t hieltyd 

weromkomme yn it boek?).  

Set de antwurden fan de learlingen yn stekwurden yn 
kolommen op it boerd. Binne der linen te lûken fan de 
iene nei de oare kolom? Binne der dingen dy’t faker 
weromkomme? Falt in bepaald tema of ûnderwerp op? 
Learlingen dy’t oefenje om in boek op dy wize te besjen, 
sille letter mear bysûndere dingen opfalle. 

OAN DE SLACH MEI IT BOEK
It boek kin ekstra ta libben komme troch allerhande ferskillende ynfalshoeken en ferwurkingsopdrachten.
De piktogrammen betsjutte:  = groep,  = twatallen,  = yndividueel, 10

min  
= tiid dy’t noadich is 

foar de opdracht.

SKRIUWE – brief oan thús

Bas en Vera belje wolris mei thús. Of der wurdt in appke stjoerd. Mar wat as dat net mooglik is? 
Hoe hâldst dan kontakt mei thús?

Opdracht: Do bist op útwikseling yn it bûtenlân. Dan slacht in pandemy ta. De pandemy slacht 
no net allinnich op minsken, mar ek op kompjûters. Gjin ynternet. Gjin apps. Gjin TikTok. Gjin 
Instagram. Gjin Snapchat. De grinzen binne ticht, do sitst opsletten yn it lân. Gelokkich hast in leaf 
gastgesin mei in leaf húsdier, nije freonen en in nije leafde. Per dei meist ien kear op besite, of ien 
gast thús ûntfange. En: de âlderwetske post wurket noch wol! Skriuw in brief nei hûs. 

Fertel yn dy brief:

• it ferskil tusken thús en it lân dêr’tst wennest
• oer it gesin dêr’tst wennest
• oer de nije freonen

• oer de nije leafde
• in pear dingen dy’tst oerdeis dochst 
• hoe’tst dy fielst, fertrietlik? Bang? Nijsgjirrich? Aventoerlik?
• einigje dyn brief mei watst hopest dat der barre sil yn de kommende tiid.

Freegje oft der learlingen binne dy’t de brief foarlêze wolle. Bepraat achterôf de ynhâld fan de 
brieven. 

PRATE – rûntepetear

Lês de klasse foar, of lit ien of mear learlingen foarlêze. Begjin op bledside 102, by ‘Bambini, gean 
sitten. […] Lês oant en mei bledside 103, ‘Dan is it miskien te let, Nonna.’

Rûntepetear oer koroanamaatregels

• Tinksto noch wolris oan dy gekke perioade fan de koroanatiid? 
• Wat komt der by dy op ast dêroan tinkst?
• Der wiene in soad maatregels. Tink oan it mûlekapke, wol of net in faksinaasje helje, 1,5 meter 

ôfstân, teste. Hoe wie dat foar dy?
• Der wiene ferskillende perioades fan lockdown: net nei skoalle, hast alle winkels ticht, 

maksimaal twa persoanen op ien dei op besite. Hoe wie dat foar dy?
• Wat fûnsto it slimste fan de oardel jier dat dizze pandemy ús yn de besnijing hie?
• Wie der miskien ek wat datst just wol leuk fûnst oan dizze perioade? 

Rûntepetear oer pandemy en soönoaze
Koroana is in pandemy. Dat betsjut dat it in wrâldwide sykte-epidemy is. Koroana is ek in 
soönoaze. Dat betsjut dat in sykte, in firus, fan in bist oerslacht op minsken. 

• Bisto bang dat der wer in pandemy komme sil? Wêrom tinkst fan wol/net?
• Wat kin it regear dwaan om dit foar te kommen?
• Wat kinsto sels dwaan om dit foar te kommen?
• De fûgelgryp is ek in soönoaze. Ek dit firus kin oerslaan op minsken. Foaral op plakken wêr 

hinnen of guozzen mei tûzenen by elkoar sitte. 
• Bisto bang dat de fûgelgryp in sykte foar minsken wurde kin? Wêrom wol/net?
• Hoe fynsto dat minsken omgean mei fee, lykas hinnen, geiten, bargen en kij? 
• Der binne oant no ta 6 miljoen hinnen fermoarde yn ferbân mei de fûgelgryp. Wat fynsto fan 

dizze maatregel?
• Soesto stoppe mei bargefleis, kowefleis, pikefleis en aaien ite as dit nedich wêze soe om in 

pandemy like grut as koroana foar te kommen?

TEKENJE EN SKRIUWE – meitsje in mindmap

Meitsje in mindmap ast it boek hielendal lêzen hast. Hâld it boek derby.

Stap 1 – Brûk Wurkblêd 1 op it digiboerd of as print. 
Stap 2 –  Lês yn dizze lesbrief de tekst ûnder de kopkes ‘Oer it boek’, ‘Oer de skriuwer’ en ‘Koarte 

ynhâld’.
Stap 3 –  Skriuw alle wurden op dy’t by opkomme dy’t te krijen hawwe mei it boek It neidiel fan ’e 

twivel en mei Jan Minno Rozendal.

Stap 4 – Skriuw in koarte gearfetting fan it ferhaal
Stap 5 –  Klear mei stap 3 en stap 4? Pak in leech A4-papier. Set yn ’e midden de titel fan it boek.  

Set hjir omhinne de wurden: 
   Tiid
   Perspektyf 
   Motyf
   Tema
   Personaazjes
   Romte
   Plot
Set de wurden fan stap 3 no by de wurden dyt’st by stap 5 opskreaun hast. Skriuw ek de 
gearfetting fan stap 4 op it papier.

Meitsje it wurdweb sa moai as mooglik. Brûk ast wolst filtstiften en kleurpotleaden, meitsje 
tekeningen dêr’tst dat wolst.

TEÄTER – teäterlêze

Brûk Wurkblêd 2 as print, seal it eventueel. 
Ynstruksje foar de learlingen: libje dy sa goed mooglik yn yn de personaazjes en sprek dyn tekst sa 
leauweardich mooglik út.

Farianten. Lês it hiel fluch. Lês it hiel stadich. Lês it hiel drôvich. Draai der hiphopmuzyk by, draai 
der in kear klassike muzyk by. Sa ûntdekst wat sfear docht en wannear’t in tekst leauweardich is.

TEÄTER – toanielspylje

De krêft fan dizze oefening is dat learlingen twongen wurde in eigen gearfetting en ynterpretaasje 
te meitsjen fan it ferhaal, de sêne. De learlingen dy’t net meispylje, sille belutsen wêze en graach 
sjen en lústerje.
NB de sfear yn de klasse moat feilich wêze foar dizze oefening, hâld dêr goed rekken mei.
 
Lês bledside 64, 65 en 66 foar. Begjin op bledside 64 by: ‘Heit hie it komplete sixpack opdronken…’
Lit it dêrnei foarlêze troch in learling.

No ha de learlingen dizze sêne goed yn har opnimme kinnen. 

Freegje de learlingen hokker personaazjes der foarkomme yn dit part fan it ferhaal. Dit binne der 
fiif: Bas, Line, heit, mem en de Italiaanske winkeleigener. 

Lit fiif learlingen nei foaren komme, ferdiel de rollen.

Lit se de sêne út it boek neispylje. Dêr mei fansels ynterpretaasje yn sitte of humor: wês net te 
strang. 

Werhelje dit eventueel mei deselde sêne, of lês in oare sêne foar. Begjin op bledside 102, 
by ‘Bambini, gean sitten. […] Lês oant mei bledside 103, ‘Dan is it miskien te let, Nonna.’ De 
personaazjes yn dizze sêne binne: Bas, Vera, Nonna, Materazzi en Veentra.

20

WURKBLÊD 1 – MEITSJE IN MINDMAP
Understeand wurdweb is makke by it boek Spijt! fan Carry Slee. Dit foarbyld kinst brûke by it meitsjen fan in 
wurdweb by it boek It neidiel fan ’e twifel fan I. E. Bloem.



WURKBLÊD 2 – TEÄTERLÊZE

Giorgio:  ‘Olandese, hoe is it man?’

Bas:   ‘Ja goed, goed. Hee Giorgio, kin ik dy wat freegje?’

Giorgio:  ‘Sis it mar.’ 

Bas:   ‘Kensto… no ja, kensto, mar eh, dy Julia, hoe sit it dêr no eins mei?’

Giorgio:   ‘Sjoch ris oan, dy Olandese hat werklik wol eagen yn ’e kop. Mar jonge toch,  
wêrom hasto it oer Julia, asto alle dagen by sa’n blonde beauty omslachst?  
Wêrom besikesto it net by Vera? Of hat der al wat spile tusken jim?’

Bas:   ‘Nee man, Vera? Nee… Dy Nederlânske famkes binne neat foar my.’

Giorgio:   ‘Bist net goed wiis, man. Sjoch, Vera… Om by fuort te dreamen.  
Dêr soe ik wolris in dei of wat mei omslaan wolle.’

Bas:    ‘Ja, och ja, se sjocht der best aardich út. Mar se hat al al in freon,  
yn Nederlân, Jasper.’

Giorgio:  ‘Soa. Dat sille we dan noch wolris sjen.’

Bas:    ‘Ja ja, mar eh, oer Julia hen… Ik hearde hjoed wat frjemds oer har.  
Dat se net sa faak op skoalle kaam, of sa.’

Giorgio:   ‘Wer dy Julia fan dy. Fergriemde muoite man. Mar goed, ik kin dy yndie wol 
wat oer har fertelle, al tink ik net datsto it leuk fine silst. Kom mei, it is tiid 
foar de freedtemiddeisbuorrel, we geane dan altyd nei de Barbarossa.  
Dêr freegje se net om in identiteitskaart.’ 


